
Сөз – мұхиттан  маржан  сүзген  қаламгер 

     «Айтар сөзді сыр шертсе,кестелетті, 

Жазғандарын жан сүйер мөлтек етті. Ол басқарған  

«Солтүстік Қазақстан» Газеттердің ішінде төрге 

жетті, Әттең, өзі өмірден ерте кетті». 

                                                      Кәкімбек Салықов 
 

     Мұстафин  Бақыт  Мүәллапұлы  10.12.1937 ж. қазіргі  Есіл ауданы, Еңбек ауылында  туған. Журналист, жазушы, 

Қазақстан  Жазушылар  одағының мүшесі, ҚазМУ-ді (қазіргі әл-Фараби атындағы  Қазақ  ұлттық  университеті) 1959 

жылы бітірген. 

     Еңбек жолын облыстық «Ленин туы» газетінде (қазіргі «Солтүстік Қазақстан») бастаған. Газетте бөлім меңгерушісі, 

жауапты хатшы, редактордың орынбасары болып істеген.1988 жылдан  2004 жылға дейін осы газеттің бас редакторы 

қызметінде болды. 2005-2006 жж. университетіміздің журналистика кафедрасында оқытушы болып қызмет атқарды. 

Қазақстан  Жазушылар одағы сыйлықтарының бірнеше дүркін лауреаты. Бақыт Мұстафин  Солтүстік Қазақстан 

еңбекшілері  жайлы  бірнеше  кітап пен очерктің, балаларға арналған  әңгімелердің  авторы. Туындылары «Балдырған» 

балалар журналының  жүлделеріне ие болған. «Достық» орденімен  марапатталған. 

      Бақыт  Мұстафин тарихы мол «Солтүстік Қазақстан»  газеті эстафетасын жиырма бірінші ғасырға өз қолымен 

тапсырып, аманаттаған һәм басылымның жаңа ғасырдағы жаңа шежіресінің жаңа парағын өз қолымен ашқан бақытты 

редактор. Оның үстіне еліміздің солтүстік өңіріндегі тарихы тереңнен бастау алатын бағалы басылымның халқымыздың 

ғасырлар бойғы арманы болған мемлекеттік тәуелсіздігі жарияланғаннан кейінгі тұңғыш редакторы. Журналист-жазушы 

ұзақ жылдар бойы Қызылжар өңірінің әдеби-публицистикалық шығармашылығын дамытуға белсене араласып, 

ұйымдастырушы ретінде де жемісті әсер еткен тұлға. Бақыт Мұстафиннің творчествосы мен қоғамдық белсенді іс-

әрекеті өңірде қазақ тілінің өрісін кеңейтіп, беделін арттыруға айтарлықтай үлес болып қосылғаны анық. 

        Университетте қазақ журналистикасының дамуына сүбелі үлес қосқан жерлесіміз, ұлағатты ұстаз  Бақыт 

Мұстафиннің өмірі мен шығармашылығына арналған   «Сөз - мұхиттан маржан сүзген қаламгер...» атты еске алу кеші 

өтті. Артында өшпес мұра қалдырған қаламгердің құрметіне туған-туыстары мен жақындары, замандастары, 

университет оқытушылары мен студенттері, облыс әкімдігінің қызметкерлері, қоғам қайраткерлері жиналды.  

     Кітапхана қызметкерлерінің  ұйымдастыруымен «Сөз - мұхиттан маржан сүзген қаламгер...» атты кітап көрмесі 

ұсынылды. 

